ՀԻՄՆԱՎՈՐՈՒՄ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՄԱՐԶԵՐԻ ԵՎ ԲՆԱԿԱՎԱՅՐԵՐԻ ԶԱՐԳԱՑՄԱՆ ԾՐԱԳՐԵՐՈՒՄ, ՔԱՂԱՔԱՇԻՆԱԿԱՆ ԾՐԱԳՐԱՅԻՆ ՓԱՍՏԱԹՂԹԵՐՈՒՄ ՍԵՅՍՄԻԿ ՌԻՍԿԻ ԳՆԱՀԱՏՄԱՆ ՔԱՐՏԵԶՆԵՐԻ ՆԵՐԱՌՄԱՆ, ԱՐՏԱԿԱՐԳ ԻՐԱՎԻՃԱԿՆԵՐԻ ԿԱՆԽԱՐԳԵԼՄԱՆՆ ՈՒՂՂՎԱԾ ՍԵՅՍՄԻԿ ՌԻՍԿԻ ՆՎԱԶԵՑՄԱՆ ՄԻՋՈՑԱՌՈՒՄՆԵՐԻ ՆԱԽԱՏԵՍՄԱՆ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2012 ԹՎԱԿԱՆԻ ՄԱՐՏԻ 7-Ի N 261-Ն ՈՐՈՇՈՒՄՆ ՈՒԺԸ ԿՈՐՑՐԱԾ ՃԱՆԱՉԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ

	1.
	Անհրաժեշտությունը

	
	Իրավական ակտի նախագծի ընդունման անհրաժեշտությունը պայմանավորված է Հայաստանի Հանրապետության Նախագահի 2010 թվականի օգոստոսի 28-ի < Հայաստանի Հանրապետության սեյսմիկ անվտանգության համակարգի զարգացման հայեցակարգը հաստատելու մասին> ՆԿ-140-Ն կարգադրության 2-րդ կետին համապատասխան մշակված և Հայաստանի Հանրապետության կառավարության 2010 թվականի դեկտեմբերի 30-ի <Հայաստանի Հանրապետության սեյսմիկ անվտանգության համակարգի զարգացման հայեցակարգով նախատեսված սեյսմիկ ռիսկի նվազեցման միջոցառումների ծրագիրը հաստատելու մասին> N 1760-Ն որոշմամբ հաստատված <Հայաստանի Հանրապետության սեյսմիկ անվտանգության համակարգի զարգացման հայեցակարգով նախատեսված սեյսմիկ ռիսկի նվազեցման միջոցառումների ծրագրի> 6-րդ, 8-րդ և 11-րդ կետերով:

	2.
	Ընթացիկ իրավիճակը և խնդիրները

	
	Ոլորտը ներառում է ընթացիկ իրավիճակի ստորև բերված նկարագրությունը և ակնհայտ փաստերով բացահայտված խնդիրները, որոնք կարող են լուծվել նախագծի ընդունմամբ:
Ներկա վիճակը. սեյսմիկ ռիսկի գնահատման քարտեզները կազմվում են օգտագործելով սեյսմիկ և ինժեներաերկրաբանական գոտիավորման, գեոմորֆոլոգիական, դեմոգրաֆիական և ենթակառուցվածքների մասին տեղեկատվություն, շենքերի և շինությունների խոցելիության մակարդակի գնահատումները, հաշվի առնելով տվյալ տեղանքում հարուցված երկրորդային ռիսկերի առկայությունը: Սեյսմիկ ռիսկի գնահատման արդյունքում մշակված քարտեզի վրա առանձնացվում են բարձր, միջին և ցածր սեյսմիկ ռիսկի գոտիներ:

Ոլորտում ընթացիկ իրավիճակի նկարագրությունը, խնդիրների բացահայտումն ու բնութագրումը. 

1. Առայժմ քաղաքաշինական ծրագրային փաստաթղթերում չեն կիրառվում սեյսմիկ ռիսկի գնահատման քարտեզներ այն դեպքում, երբ.
ա.  Հայաստանի Հանրապետության կառավարության 2003 թվականի մայիսի 2-ի < Հայաստանի Հանրապետության քաղաքային և գյուղական համայնքների գլխավոր հատակագծերի մշակման, փորձաքննության, համաձայնեցման, հաստատման ու փոփոխման կարգը հաստատելու մասին> N609-Ն որոշմամբ հաստատված Հավելված N 3-ի 8-րդ կետի <գ> ենթակետում նշվում է, որ <Տարածքի համալիր գնահատման հատակագծում ցույց են տրվում բնական ու տեխնածին վտանգավոր երևույթների պատճառով կառուցապատման և այլ նպատակներով հողօգտագործման համար անբարենպաստ տարածքները>: Այն դեպքում, երբ ինժեներաերկրաբանական գոտիավորման քարտեզների վրա ցույց են տրվում ինժեներաերկրաբանական պայմաններով թելադրված շինարարության համար տարածքների դասակարգումը որպես բարենպաստ, պայմանական բարենպաստ, անբարենպաստ տարածքների, սեյսմիկ ռիսկի գնահատման քարտեզների վրա ցույց են տրվում բարձր, միջին և ցածր սեյսմիկ ռիսկ ունեցող տարածքները: Այսինքն տարածքները գոտիավորվում են սեյսմիկ ռիսկի՝ առկա սեյսմիկ վտանգի պայմաններում գոյություն ունեցող շենքերի և շինությունների սեյսմակայունության հաշվառմամբ:
բ. Ըստ Հայաստանի Հանրապետության կառավարության 2010 թվականի մարտի 4-ի < Հայաստանի Հանրապետության գյուղական համայնքների պարզեցված գլխավոր հատակագծերի մշակման, փորձաքննության, համաձայնեցման, հաստատման ու փոփոխման կարգը հաստատելու մասին>N 208-Ն որոշմամբ հաստատված հավելվածի 10-րդ կետի 3-րդ ենթակետի՝ <10. Նախագծման առաջադրանքում նշվում են՝ 3) քաղաքաշինական, բնապահպանական պատմամշակութային և այլ սահմանափակումներին, ինչպես նաև բնական և տեխնածին վտանգավոր երևույթներից տարածքների պաշտպանության միջոցառումներին վերաբերող հիմնական պահանջները>:Իր հերթին սեյսմիկ ռիսկի քարտեզը սեյսմիկ սահմանափակում արտացոլող փաստաթուղթ է, որն ենթադրում է բնակչության և տարածքների պաշտպանության միջոցառումների իրականացում՝ սեյսմիկ անվտանգության ապահովման պահանջ՝ սեյսմիկ ռիսկի նվազեցման անհրաժեշտություն: Ելնելով վերոգրյալից, կարևորվում է սեյսմիկ ռիսկի գնահատման քարտեզների ներառումը համայնքների գլխավոր հատակագծերի մշակման նախագծերում:

գ. Հայաստանի Հանրապետության կառավարության 2003 թվականի մայիսի 2-ի <Հողերի գոտիավորման և օգտագործման սխեմաների մշակման ու հաստատման կարգը հաստատելու մասին> N 625-Ն որոշմամբ հաստատված հավելված N 3-ի 14-րդ կետում՝ <14. Սխեմայի գրաֆիկական մասերի վրա արտահայտվում են նաև քաղաքաշինական գործունեության հատուկ կարգավորման օբյեկտների սահմանները տարածքի ինժեներաերկրաբանական նախապատրասման, վտանգավոր բնական և տեխնածին երևույթներից տեղանքի ինժեներական պաշտպանական գոտիների սահմանները, հողամասերի օգտագործման նկատմամբ սեյսմապաշտպանական, գյուղատնտեսական և այլ բնույթի սահմանափակումները, սանիտարական գոտիների սահմանները, հատուկ կարգավորման դրույթներ նախատեսող տարածքների սահմանները, պետական ու համայնքային սեփականություն հանդիսացող հողերի օգտագործման ուղղությունները, դրանց տրամադրման հերթականությունն ու ծավալները:>, իսկ 16-րդ կետի <գ> ենթակետում՝ <16. Սխեմայի տեքստային մասում նշվում են՝ գ) հողօգտագործման նկատմամբ գյուղատնտեսական բնապահպանական, քաղաքաշինական, սեյսմապաշտպանական, պատմամշակութային սահմանափա​կումների բնույթն ու հիմնավորումները.>, մինչդեռ սեյսմիկ ռիսկի գնահատման քարտեզների վար ցույց են տրվում սեյսմիկ ռիսկի գոտիները, և հենց այս քարտեզն է (ոչ թե սեյսմիկ վտանգի գոտիավորման քարտեզները) պարունակում սեյսմապաշտպանական բնույթի սահմանափակումներ, որի տեքստային մասում՝ բացատրագրում նշվում են սեյսմապաշտպանական սահմանափակումների բնույթն ու հիմնավորումները: Ելնելով վերոգրյալից կարևորվում է սեյսմիկ ռիսկի գնահատման քարտեզների ներառումը համայնքների հողերի գոտիավորման և օգտագործման սխեմաների մշակման նախագծերում:

 Քաղաքաշինական ծրագրային փաստաթղթերում կիրառվող սեյսմիկ վտանգի գոտիավորման քարտեզները չեն կարող փոխարինել սեյսմիկ ռիսկի գնահատման քարտեզներին(կա այդպիսի թյուր ըմբռնում), առաջինները ցույց են տալիս նոր կառուցվող շենքերին և շինություններին սպառնացող առավելագույն սեյսմիկ վտանգի մակարդակը, վերջինները ցույց են տալիս սպառնացող առավելագույն սեյսմիկ վտանգի դեպքում սեյսմիկ ռիսկը (պայմանավորված գոյություն ունեցող շենքերի և շինությունների վարքով և այլ երկրորդային վտանգներով):

2. Առայժմ մարզերի զարգացման ծրագրերում չեն կիրառվում սեյսմիկ ռիսկի գնահատման քարտեզներ այն դեպքում, երբ.  Հայաստանի Հանրապետության կառավարության 2008 թվականի սեպտեմբերի 18-ի նիստի թիվ 38 արձանագրությամբ հավանության արժանացած <Հայաստանի Հանրապետության մարզերի զարգացման ծրագրերի կազմման ու իրականացման հայեցակարգի> 1-ին գլխի 3-րդ կետը Հայաստանի Հանրապետության մարզերի զարգացման ծրագրերի իրագործման հիմնական սկզբունքներից ու հիմնադրույթներից է սահմանում ՄԶԾ-ների ներդաշնակումը ԱՀՌԾ և ոլորտային ռազմավարություններին, իսկ 3-րդ գլխում նշվում է, որ մարզերի զարգացման ծրագրի կազմման և իրագործման գործընթացում ՄԶԾ-ների հիմքում ընկած են ՀՀ ԱՀՌԾ-ն, պետական ոլորտային ռազմավարւթյունները:
Կայուն զարգացման ծրագիրը և պետական ոլորտային ռազմավարությունը՝ Հայաստանի Հանրապետության կառավարության 1999 թվականի հունիսի 10-ի < Հայաստանի Հանրապետության տարածքում սեյսմիկ ռիսկի նվազեցման համալիր ծրագրի մասին N 429 որոշումը, ներկայացնում են սեյսմիկ անվտանգության ապահովման ոլորտի խնդիրները.

ա. Կայուն զարգացման ծրագրի <12.6. քաղաքաշինություն> կետի <12.6.3. Կառույցների սեյսմակայունության և հուսալիության ապահովում> ենթակետում, փաստելով որ <1988 թվականի Սպիտակի ավերիչ երկրաշարժից հետո վերանայվեցին ՀՀ ամբողջ տարածքի սեյսմիկ պայմանները, որի արդյունքում երկրաշարժից սեյսմիկ ազդեցության գնահատականը բարձրացավ 1-2 բալով, և այդ կապակցությամբ ներկայումս հանրապետության տարածքի շուրջ 80 և ավելի տոոսը հայտնվել է VIII և ավելի բալ ինտենսիվության գոտում: Բազմաբնակարան շենքերի մեծ մասը կառուցվել են մինչև 1990 թվականը և հանրապետությունում սեյսմիկ պայմանների վերանայումից հետո դրանք արդեն չեն բավարարում ներկայիս գործող սեյսմիկ ռիսկի նորմերի պահանջներին:>: Հետևաբար անհրաժեշտություն է սեյսմիկ ռիսկի գնահատումը և, դրան համապատասխան՝ սեյսմիկ ռիսկի նվազեցման միջոցառումների նախատեսումը:
բ. Ոլորտային ռազմավարության՝ Հայաստանի Հանրապետության տարածքում սեյսմիկ ռիսկի նվազեցման համալիր ծրագրի <5. Ակնկալվող արդյունքները> գլխում նշվում է, որ ծրագրի իրականացման հիմնական արդյունքներից կլինի բնակչության անվտանգության և պետության կայուն զարգացմանն ուղղված սեյսմիկ ռիսկի նվազեցումը, որը կարող է ձեռք բերվել միմյանց լրացնող ծրագրերի մշակման և իրականացման միջոցով՝ երեք հիմնական ուղղություններով, որոնցից սեյսմիկ ռիսկի գնահատման բնագավառում վերջնական արդյունքը սեյսմիկ ռիսկի քարտեզագրումն է: 
Միաժամանակ քաղաքաշինական ծրագրային փաստաթղթերում սեյսմիկ ռիսկի գնահատման քարտեզների հիման վրա արտակարգ իրավիճակների կանխարգելմանն ուղղված սեյսմիկ ռիսկի նվազեցման միջոցառումներ չեն նախատեսվում, որի հետևանքով անտեսվում են մարզերի ու բնակավայրերի զարգացման կարևոր նախապայմաններից հանդիսացող սեյսմիկ ռիսկի նվազեցման խնդիրները:
Քաղաքաշինական ծրագրային փաստաթղթերում սեյսմիկ ռիսկի նվազեցման միջոցառումների նախատեսումը կատարվում է նկատի ունենալով Կայուն զարգացման ծրագրի <12.6. քաղաքաշինություն> կետի <12.6.3. Կառույցների սեյսմակայունության և հուսալիության ապահովում> ենթակետը.

<1988 թվականի Սպիտակի ավերիչ երկրաշարժից հետո վերանայվեց ՀՀ ամբողջ տարածքի սեյսմիկ պայմանները, որի արդյունքում երկրաշարժից սեյսմիկ ազդեցության գնահատականը բարձրացավ 1-2 բալով, և այդ կապակցությամբ ներկայումս հանրապետության տարածքի շուրջ 80 և ավելի տոկոսը հայտնվել է VIII և ավելի բալ ինտենսիվության գոտում: Խնդիրն առավել կարևորվում է հաշվի առնելով, որ վերջին 15-20 տարիներին, հիմնականում ֆինանսական միջոցների բացակայության պատճառով, հանրապետությունում կառույցների անվտանգ շահագործումն ապահովելու ուղղությամբ չեն ցուցաբերվել անհրաժեշտ համակարգված մոտեցումներ և գրեթե չեն իրականացվել հիմնանորոգման աշխատանքներ, որի հետևանքով ֆիզիկական մաշվածությունից և զանազան այլ գործոնների ազդեցությունից դրանց զգալի մասը հայտնվել է անբավարար կամ վթարային տեխնիկական վիճակում: Այդ առումով առանձնակի կարևորվում են բազմաբնակարան բնակելի շենքերը, որոնցում բնակվում է հանրապետության բնակչության կեսից ավելին: Բազմաբնակարան բնակելի շենքերի շուրջ 89.4 տոկոսը կառուցվել են մինչև 1990 թվականը և հանրապետությունում սեյսմիկ պայմանների վերանայումից հետո դրանք արդեն իսկ չեն բավարարում ներկայիս գործող սեյսմիկ նորմերի պահանջներին:
Իրավիճակը վատթարանում է բազմատեսակ կցակառույցների, վերնահարկերի, նկուղային հարկերի կառուցման հետևանքով: Վթարային և անբավարար տեխնիկական վիճակում գտնվող բազմաբնակարան բնակելի շենքերը սեյսմակայունության առումով հուսալի չեն և չեն կարող ապահովել բնակչության անվտանգությունը երկրաշարժի ժամանակ: Դրանց թվում քիչ չեն նաև այնպիսինները, որոնցում առկա ընթացիկ վերանորոգում պահանջող թերությունների (ջրագծի կամ կոյուղագծի վնասվածքներ, տանիքի և ջրահեռացման համակարգի անբարեկարգ վիճակ, սալվածքի քայքայվածություն և այլն) ոչ ժամանակին վերացումը կարող է հանգեցնել շենքերի անբավարար տեխնիկական վիճակի, իսկ հետագայում նաև վթարայնության առաջացմանը և, դրա հետ կապված, ազգային հարստություն հանդիսացող բնակֆոնդի անվերադարձ կորստի: Այս հանգամանքներով պայմանավորված կարևորվում է քաղաքաշինական նորմերի պաապանման վերահսկողության ուժեղացումը և շենքերի ու կառուցվածքների սեյսմակայունության և հուսալիության ապահովմանն ուղղված միջոցառումների հետևողական իրականացումը>:
Այսինքն, բնակչության անվտանգության և պետության կայուն զարգացմանն ուղղված սեյսմիկ ռիսկի նվազեցման ուղղություններից է սեյսմիկ ռիսկի քարտեզագրումը:<Սեյսմիկ պաշտպանության մասին> ՀՀ օրենքի 14-րդ հոդվածի համաձայն՝ <Սեյսմիկ ռիսկի գնահատման արդյունքում լիազորված մարմնի սահմանած կարգով կազմվում և հաստատվում են տարբեր մասշտաբների սեյսմիկ ռիսկի քարտեզներ, որոնք դրվում են տնտեսության զարգացման ծրագրերի հիմքում>: Սեյսմիկ ռիսկի գնահատման քարտեզների ներառումը տնտեսության զարգացման ծրագրերի հիմքում հնարավորություն կտա քաղաքաշինական գործունեության ընթացքում առանձնահատուկ ուշադրություն հատկացնել բարձր և միջին սեյսմիկ ռիսկ ունեցող տարածքներին և ծրագրել ու իրականացնել սեյսմիկ ռիսկի նվազեցման համապատասխան միջոցառումներ մարզային և համայնքային մակարդակներում:
Վերոհիշյալ բացահայտված խնդիրները կարող են լուծվել ներկայացված նախագծի ընդունմամբ: 

	3.
	Տվյալ բնագավառում իրականացվող քաղաքականությունը

	
	Սեյսմիկ պաշտպանության ոլորտում քաղաքականությունը ձևավորվում է՝ հիմք ընդունելով երկրի սեյսմիկ անվտանգության ապահովման խնդիրները և դրանց լուծման ուղիները:
Քաղաքաշինական ծրագրային փաստաթղթերում սեյսմիկ վտանգի գնահատման քարտեզները հաշվի են առնվում, իսկ սեյսմիկ ռիսկի գնահատման քարտեզները քաղաքաշինական ծրագրային փաստաթղթերում և Հայաստանի Հանրապետության մարզերի զարգացման ծրագրերում ընդհանրապես հաշվի չեն առնվում, որի հետևանքով անտեսվում են սեյսմիկ ռիսկի նվազեցման խնդիրները:

Իրավական ակտի նախագծում ներառված սկզբունքային փոփոխություններից սպասվելիք փոփոխության ալգորիթմը.

Քաղաքաշինական ծրագրային փաստաթղթերում և մարզերի զարգացման ծրագրերում ներկայացրած տեխնիկական առաջադրանքի համապատասխան կազմվում է սեյսմիկ ռիսկի քարտեզի կազմման տեխնիկական առաջդրանք և ներկայացվում է ՍՊԾ համապատասխան ՊՈԱԿ-ին՝ ի կատարումն:
Քարտեզը ներառվում է քաղաքաշինական ծրագրային փաստաթղթերում և մարզերի զարգացման ծրագրերում: Սեյսմիկ ռիսկի գնահատման քարտեզին կից ներկայացվում է բացատրագիր՝ քարտեզի համառոտ նկարագրությունը:
Սեյսմիկ ռիսկի գնահատման քարտեզի բացատրագիրը պարունակում է նաև եզրակացություններ և առաջարկություններ ա) գոյություն ունեցող շինությունների, կենսաապահովման գծերի ու օբյեկտների ուժեղացման՝ սեյսմիկ վտանգի մակարդակին համապատասխան սեյսմակայունության բարձրացման, սեյսմիկ տեսակետից խոցելի տարածքներին նպատակահարմար հողօգտագործման վերաբերյալ:

Քաղաքաշինական ծրագրային փաստաթղթերում և մարզերի զարգացման ծրագրերում ներառված հանձնարարականները հաշվի են առնվում քաղաքաշինական այլ փաստաթղթերի մշակման և բնակավայրերի զարգացման ծրագրերի կազմման ժամանակ:

Սեյսմիկ ռիսկի նվազեցման միջոցառումների նախատեսումը հնարավորություն կտա բարձր և միջին սեյսմիկ ռիսկ ունեցող տարածքների համար քաղաքաշինական գործունեության ընթացքում առաջին հերթին նախատեսել, ապա իրականացնել սեյսմիկ ռիսկի նվազեցման անհրաժեշտ ու բավարար միջոցառումներ: Քաղաքաշինական ծրագրային փաստաթղթերով և մարզերի զարգացման ծրագրերով նախատեսված սեյսմիկ ռիսկի նվազեցման միջոցառումները բնակավայրերի զարգացման ծրագրերում ներառելու համար կազմվում է տեխնիկական առաջադրանք, դրան համապատասխան ծրագիր և ներկայացվում լիազորված մարմնի հաստատմանը:

Սույն փաստաթղթով ձևավորված քաղաքականության միջոցառումը կնպաստի ոլորտի զարգացմանն ու սեյսմիկ ռիսկի նվազեցմանը:

	4.
	Կարգավորման նպատակը և բնույթը

	
	Հիմնավորում՝ նպատակին նախագծով հասնելու արդյունավետության վերաբերյալ.

Իրավական ակտի կարգավորման նպատակն է մի շարք քաղաքաշինական ծրագրային փաստաթղթերում և Հայաստանի Հանրապետության մարզերի զարգացման ծրագրերում սեյսմիկ ռիսկի որակական գնահատման քարտեզների ներառումը,որը համարվում է սեյսմիկ ռիսկի նվազեցման միջոցառումների ծրագրավորման հիմք՝ ելակետային տեղեկատվություն:
Կիրառման ոլորտը.

Սեյսմիկ ռիսկի գնահատման քարտեզները ներառվելու և կիրառվելու են՝

ա) Հայաստանի Հանրապետության մարզերի, ինչպես նաև մեկից ավելի համայնքների տարածքներ ընդգրկող տարածքային հատակագծման նախագծերում,

բ) Հայաստանի Հանրապետության բնակավայրերի գլխավոր հատակագծերում, 

գ) գոտիավորման նախագծերում,

դ) Հայաստանի Հանրապետության մարզերի ու բնակավայրերի զարգացման ծրագրերում:

Գործընթացը.

Մշակվելիք յուրաքանչյուր քաղաքաշինական ծրագրային փաստաթղթի կամ Հայաստանի Հանրապետության մարզերի ու բնակավայրերի զարգացման ծրագրի համար պետք է նախատեսել և կազմել դիտարկվող տարածքի սեյսմիկ ռիսկի գնահատման քարտեզ, որը հաստատվում է լիազորված մարմնի կողմից:

Հայաստանի Հանրապետության մարզերի սոցիալ-տնտեսական զարգացման ծրագրերի կազմման վերաբերյալ.

· Այժմ <Ծրագրերում> չեն ընդգրկվում արտակարգ իրավիճակներից բնակչության և տարածքների պաշտպանության բնագավառից սեյսմիկ պաշտպանության ոլորտը: Համաձայն <Սեյսմիկ պաշտպանության մասին> ՀՀ օրենքի 14-րդ հոդվածի՝ Սեյսմիկ ռիսկի քարտեզները դրվում են տնտեսության զարգացման ծրագրերի հիմքում:

· <Արտակարգ իրավիճակներից բնակչության և տարածքների պաշտպանություն> բաժնի <Բնական աղետներ> գլխում գրվում են բնական աղետներից սողանքների, սելավների, գարնանային վարարումների հետևնաքով առաջացած ջրհեղեղների մասին, բայց ոչինչ չի ասվում բնական աղետներից ամենավտանգավորի՝ երկրաշարժի սպառնալիքի մասին և այդ տրամաբանությամբ էլ նախագծերում բացակայում են սեյսմիկ ռիսկի նվազեցմանն ուղղված միջոցառումներ (ենթածրագրեր): Բոլոր նկարագրված բնական աղետները կարող են դառնալ նաև հնարավոր երկրաշարժի երկրորդային վտանգ:

· Չնայած քաղաքաշինության վերաբերյալ <Կայուն զարգացման ծրագրից> ներառվում են դրույթներ, որտեղ կարևորվում է քաղաքաշինական նորմերի պահպանման վերահսկողության ուժեղացումը և շենքերի ու կառուցվածքների սեյսմակայունությանը և հուսալիության ապահովմանն ուղղված միջոցառումների հետևողական իրականացումը՝ նկատի ունենալով տարբեր աստիճանի վնասվածքներով շենքերի և տների, սողանքային գոտիների, պոչամբարների, ջրամբարների առկայությունը բնական և տեխնածին աղետների բարձր ռիսկի գոտիներում, սակայն ծրագրերի <Բնակչության պաշտպանության միջոցառումները> գլխում համայնքների տարածքում սեյսմիկ ռիսկի նվազեցման ուղղությամբ տարվող աշխատանքներ չեն արտացոլվում:
Ամփոփում. Հանրապետության տարածքում ծրագրավորված սեյսմիկ ռիսկի նվազեցման համար անհրաժեշտ է քաղաքաշինական ծրագրային փաստաթղթերում և Հայաստանի Հանրապետության մարզերի զարգացման ծրագրերում ներառել սեյսմիկ ռիսկի գնահատման քարտեզներ, դրանք ներառել քաղաքաշինական ծրագրային փաստաթղթերի՝ ռիսկերի համալիր գնահատման փաթեթում, իսկ մարզերի սոցիալ-տնտեսական զարգացման ծրագրերում ներառել սեյսմիկ ռիսկի նվազեցման կարճաժամկետ, միջնաժամկետ և երկարաժամկետ ենթածրագրեր՝ զարգացման ծրագրերի հիմքում դնելով սեյսմիկ ռիսկի գնահատման քարտեզներ:

	5.
	Նախագծի մշակման գործընթացում ներգրավված ինստիտուտները և անձինք

	
	Իրավական ակտի նախագօծը մշակվել է Հայաստանի Հանրապետության արտակարգ իրավիճակների նախարարության աշխատակազմի <Սեյսմիկ պաշտպանության ծաառայություն> գործակալության սեյսմիկ ռիսկի նվազեցման վարչության կողմից՝ նախարարության ստորաբաժանումների և սեյսմիկ պաշտպանության ոլորտի պետական ոչ առևտրային կազմակերպությունների ներգրավմամբ:

	6.
	Ակնկալվող արդյունքը

	
	Այս նախագծով նախատեսված աշխատանքների իրականացումից ակնկալվում է Հայաստանի Հանրապետության տարածքի՝ ՀՀ մարզերի և բնակավայրերի տարածքների սեյսմիկ ռիսկի գնահատման համապատասխան մասշտաբների քարտեզագրումն է, սեյսմիկ ռիսկի նվազեցման կարճաժամկետ, միջնաժամկետ և երկարաժամկետ ծրագրավորումը ու աստիճանական իրականացումն մարզային և համայնքային մակարդակներով:  

	7.
	Այլ տեղեկություններ (եթե այդպիսիք առկա են)

	
	------------------

